
[bookmark: _Toc231295236]НЭГ.ЕРӨНХИЙ ЗҮЙЛ
Факторингийн тухай анхдагч хуулийн анхдагч төслийн зүйл, заалтад тодорхой шалгуур үзүүлэлтийн дагуу дүн шинжилгээ хийн, түүний үр нөлөөг тооцож, давхардал, хийдэл, зөрчил байгаа эсэхийг тогтоох, хуулийн зүйл, заалтыг ойлгомжтой хэрэгжих боломжтой байдлаар боловсруулах, улмаар хуулийн төслийн чанарыг сайжруулахад энэхүү үнэлгээний ажлын зорилго оршино. 
Факторингийн тухай анхдагч хуулийн төслийн /цаашид “хуулийн төсөл” гэх/ үр нөлөөг үнэлэх ажиллагааг Засгийн газрын 2016 оны 59 дүгээр тогтоолын 3 дугаар хавсралтаар батлагдсан “Хууль тогтоомжийн төслийн үр нөлөөг үнэлэх, тооцох аргачлал[footnoteRef:1]”-д заасны дагуу дараах үе шаттайгаар гүйцэтгэлээ. [1:  Засгийн газрын 2016 оны 59 дүгээр тогтоолын 3 дугаар хавсралт, Хууль тогтоомжийн төслийн үр нөлөөг тооцох аргачлал (2016)] 

1. Шалгуур үзүүлэлтийг сонгох;
2. Хуулийн төслөөс үр нөлөө тооцох хэсгээ тогтоох;
3. Урьдчилан сонгосон шалгуур үзүүлэлтэд тохирох шалгах хэрэгслийн дагуу үр нөлөөг тооцох;
4. Үр дүнг үнэлэх, зөвлөмж өгөх. 
Хуулийн төслийн үр нөлөөг үнэлэхдээ үндсэн 5 шалгуур үзүүлэлтийн хүрээнд тэдгээрийг шалгах хэрэгслийг ашиглан хуулийн төслийн зохицуулалтууд нь уг хуулийн төслийг боловсруулах болсон үндэслэл, хэрэгцээ шаардлагад нийцсэн эсэх, хуулийн төслийн зорилгод нийцсэн, түүнд хүрэх боломжтой байдлаар тусгагдсан эсэхэд дүн шинжилгээ хийснээс гадна хуулийн төслийн зохицуулалтын практикт хэрэгжих боломжид дүн шинжилгээ хийсэн болно. Мөн хуулийн төслийн зохицуулалтууд нь хүлээн зөвшөөрөгдөх боломжтой, ойлгомжтой байдлаар тусгагдсан талаар холбогдох байгууллагаас санал авч, хуулийн төслийн зохицуулалтууд нь ойлгомжтой, харилцан уялдаатай байгаа эсэхийг дээр дурдсан аргачлалын дагуу асуултад хариулах байдлаар дүгнэсэн бөгөөд гарсан үр дүнд анхаарах асуудлын талаар хууль санаачлагчид зөвлөмж өгсөн. 
Энэхүү үнэлгээгээр Факторингийн тухай анхдагч хуулийн төсөл батлагдсанаар санхүүгийн зуучлалын шинэ үйлчилгээний эдийн засагт гүйцэтгэх үүрэг дээшлэх эсэхэд хариулт өгөхийг зорьсон болно. 
[bookmark: _Toc231295237]ХОЁР. ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ СОНГОСОН БАЙДАЛ, ҮНДЭСЛЭЛ
	Тус судалгааны ажлыг хийж гүйцэтгэхдээ хуулийн төслийн зорилго, хамрах хүрээ, зохицуулах асуудалтай уялдуулан аргачлалд дурдсан нийт 6 шалгуур үзүүлэлтээс ажлын хэсгийн гишүүд дараах 5 шалгуур үзүүлэлтийг сонгов. Үүнд: 
1. Зорилгод хүрэх байдал
2. Практикт хэрэгжих боломж
3. Ойлгомжтой байдал
4. Хүлээн зөвшөөрөгдөх байдал
5. Харилцан уялдаа 
1.“Зорилгод хүрэх байдал” шалгуур үзүүлэлтийг сонгох болсон үндэслэл нь хуулийн төслийн үндсэн зорилго болон зохицуулах харилцааны онцлогтой холбоотой бөгөөд санхүүгийн бүтээгдэхүүн үйлчилгээгээр дамжуулан жижиг, дунд үйлдвэрлэл эрхлэгчдийн худалдааны хэлцэл, авлага, нэхэмжлэлд суурилан санхүүжилтийн сувгийг бий болгох замаар эдийн засгийг тэлэх, санхүүгийн тогтвортой байдлыг хангахад хуулийн үндсэн зорилго чиглэгдэж буйг анхаарч, нэгдүгээрт Монгол Улсад худалдааны санхүүжилтийг хөгжүүлэх чиглэлээр эрх зүйн зохицуулалтыг нэвтрүүлсэн байдал, хоёрдугаарт үүрэг гүйцэтгэгч, үүрэг гүйцэтгүүлэгч, факторингийн үйлчилгээ эрхлэгчийн үүрэг, хариуцлага болон зохицуулагч байгууллагаас хэрэгжүүлэх хяналт шалгалттай холбоотой зохицуулалтад дүн шинжилгээ хийх нь зүйтэй гэсэн үндэслэлээр сонгосон болно.
2.“Практикт хэрэгжих боломж” шалгуур үзүүлэлтийн хүрээнд хуулийн төслийн зохицуулалтыг дагаж мөрдөх буюу хэрэгжүүлэх боломж байгаа эсэх, мөн хэрэгжүүлэх субъект нь хэн байх зэргээс хамааруулан хуулийн төслийг хэрэгжүүлэх боломж, бололцоо байгаа эсэхийг судлах, урьдчилан үнэлэх зорилгоор энэхүү шалгуурыг сонгож авлаа.
3.“Ойлгомжтой байдал” гэсэн шалгуур үзүүлэлтийг хуулийн төсөл нь ойлгомжтой, логик дараалалтай томьёологдсон эсэх, хуулийн төсөл, түүний зохицуулалтыг нэг мөр ойлгож хэрэгжүүлэх боломжтой эсэх, хуулийг хэрэглэх, хэрэгжүүлэх субъектүүдийн /факторингийн үйлчилгээ эрхлэгч, уг үйлчилгээг хүртдэг хувь хүн, хуулийн этгээд гэх мэт/ хувьд ойлгомжтой байгаа эсэх, агуулга, хэл зүй, найруулгын хувьд тодорхой, ойлгомжтой эсэхийг тогтоох зорилгоор энэ шалгуур үзүүлэлтийг сонголоо. 
4.“Хүлээн зөвшөөрөгдөх байдал” шалгуур үзүүлэлтийн хүрээнд хуулийн төслөөр үүрэг хүлээлгэсэн, хуулийн зохицуулалтын үр дагаварт шууд хамаарах субъектүүд болох факторингийн үйлчилгээ эрхлэгч, уг үйлчилгээг хүртдэг хувь хүн, хуулийн этгээд хуулийн төслийн зохицуулалтыг хүлээн зөвшөөрөх эсэхийг үнэлэх зорилгоор сонгосон болно.
5.“Харилцан уялдаа” Хуулийн төслийн зүйл, заалт нь өөр хоорондоо болон хүчин төгөлдөр үйлчилж буй Монгол улсын Үндсэн хууль, Монгол улсын Олон улсын гэрээ, холбогдох бусад хууль тогтоомжид нийцсэн эсэх, хуулиар үүрэг хүлээсэн субъектүүдийн чиг үүрэг давхардсан, эсхүл зөрчилдөж байгаа эсэхэд үнэлгээ хийх шаардлагатай гэж үзэн тус шалгуур үзүүлэлтийг сонгов. 
Хууль тогтоомжийг хэрэгжүүлэхтэй холбогдон гарах зардлын тооцоог Хууль тогтоомжийн тухай хуулийн 12.1.4 дэх хэсэгт заасан аргачлалын дагуу нарийвчлан тооцох тул “Зардал тооцох” шалгуур үзүүлэлтийг хуулийн төслийн үр нөлөөг үнэлэхэд сонгоогүй болно. 

[bookmark: _Toc231295239]ТОГТООСОН БАЙДАЛ
Энэхүү хэсэгт уг хуулийн төслөөс үр нөлөөг нь үнэлэх хэсгээ тогтоож, сонгосон шалгуур үзүүлэлтийн хүрээнд холбогдох зүйл, заалтыг сонгоно. Энэхүү зүйл заалтыг сонгохдоо хууль зүйн хувьд шууд үр дагавар үүсгэж байгаа голлох ач холбогдол бүхий заалтуудыг сонгож авсан. 
Түүнчлэн хуулийн төсөл батлагдсанаар тодорхой зардал үүсгэж болохуйц, эсхүл тодорхой субъектэд үүрэг хүлээлгэсэн, тодорхой байгууллагад шинээр чиг үүрэг хүлээлгэж байгаа, мөн тухайн чиг үүргийг хэрэгжүүлэх зорилгоор шинээр хэлтэс, нэгж, байгууллага бий болгох шаардлагатай эсэх зэргийг харгалзан үр нөлөөг нь тооцох хэсгээ тогтоосон. Ингээд сонгосон шалгуур үзүүлэлтийн дагуу хуулийн төслөөс үр нөлөөг нь тооцох хэсгээ тогтоосон байдлыг шалгуур үзүүлэлт тус бүрийн дагуу авч үзье.
[bookmark: _Toc231295240]3.1. “Зорилгод хүрэх байдал”
Энэ шалгуур үзүүлэлтийн хүрээнд хуулийн төслийн үзэл баримтлалд тусгасан хуулийн төсөл боловсруулах болсон үндэслэл, хэрэгцээ шаардлага, хуулийн төслийн зорилгод уг хуулийн төслийн зохицуулалтууд нь нийцэж байгаа эсэхэд дүн шинжилгээ хийх үүднээс хуулийн төслийн үзэл баримтлал, тандан судалгаатай танилцаж, хуулийн төслийн зорилго нь хуулийн төсөл боловсруулах үндэслэл, хэрэгцээ шаардлагад нийцсэн эсэхийг шалгах, хуулийн төслийн зорилгыг хангахад чиглэсэн зохицуулалтуудыг хуулийн төслийн зорилготой харьцуулах байдлаар дүн шинжилгээ хийлээ.
Хуулийн төслийн үзэл баримтлал, хуулийн төслийн бүтэц, зохицуулах харилцаа, агуулгад дүн шинжилгээ хийж үзвэл, хуулийн төсөл нь факторингийн үйлчилгээнд оролцогч талууд, факторингийн үйлчилгээ эрхлэгчид тавигдах тусгайлсан шаардлагыг тогтоох, санхүүжилтийн төрөл, хэлбэрийг тогтоож, оролцогч талуудын хууль ёсны эрх ашгийг хамгаалах замаар санхүүгийн тогтвортой байдалд дэмжлэг үзүүлэх зорилгыг дэвшүүлжээ. Энэхүү зорилгын хүрээнд дараах зорилтуудыг дэвшүүлэн тавьсан байна. Үүнд:
1.Факторингийн үйлчилгээний онцлог, авлагын санхүүжилтийн нийтлэг төрөл, авлагыг шилжүүлэх, гэрээ байгуулах, санхүүжилт олгох, үүрэг гүйцэтгүүлэгчид мэдэгдэл хүргүүлэх, авлагыг барагдуулахтай холбогдсон харилцааг хуульчлах;
2.Зах зээлд нэвтрэн ороход буюу факторингийн үйлчилгээ эрхлэхэд тавигдах шаардлага, оролцогч талуудын эрх ашгийг хамгаалах,  үйлчилгээ эрхлэгчийн эрх, үүрэг, хариуцлагыг тодорхойлж, санхүүгийн итгэлцлийг нэмэгдүүлэх;
3.Санхүүгийн тэр дундаа зах зээлийн үр ашигтай, ил тод, эрүүл орчныг бэхжүүлэх;
4.Факторингийн үйл ажиллагаанд тавих хяналтыг сайжруулж, хяналт тавих зохицуулалтыг тодорхой болгох;
Дээрх зорилго, зорилтыг харгалзан хуулийн төслийн зохицуулалт нь хуулийн төслийн зорилгыг хангахад чиглэсэн эсэхийг үнэлэх үүднээс дараах зохицуулалтын үр нөлөөг үнэлэхээр сонголоо.  
Хуулийн төслийг боловсруулахад дэвшүүлсэн зорилтыг хуулийн төслөөр хангах эсэхийг үнэлэх хэсгийг дараах байдлаар сонгов. Үүнд: 
	№
	Зорилгод хүрсэн байдал
	Сонгосон зүйл, заалт

	1
	Факторингийн үйлчилгээний онцлог, авлагын санхүүжилтийн нийтлэг төрөл, авлагыг шилжүүлэх, гэрээ байгуулах, санхүүжилт олгох, үүрэг гүйцэтгүүлэгчид мэдэгдэл хүргүүлэх, авлагыг барагдуулахтай холбогдсон харилцааг хуульчлах;
	5 дугаар зүйл. Факторинг
6 дугаар зүйл. Факторингийн гэрээ
7 дугаар зүйл. Авлага шилжүүлсэн тухай мэдэгдэл
8 дугаар зүйл. Шилжүүлсэн авлагыг барагдуулах

	2
	Зах зээлд нэвтрэн ороход буюу факторингийн үйлчилгээ эрхлэхэд тавигдах шаардлага, оролцогч талуудын эрх ашгийг хамгаалах,  үйлчилгээ эрхлэгчийн эрх, үүрэг, хариуцлагыг тодорхойлж, санхүүгийн итгэлцлийг нэмэгдүүлэх;
	9 дүгээр зүйл. Факторингийн үйлчилгээ эрхлэх
10 дугаар зүйл. Зөвшөөрөл хүсэгчид тавигдах шаардлага 
12 дугаар зүйл. Зөвшөөрлийг түдгэлзүүлэх, хүчингүй болгох  
15 дугаар зүйл.Үйл ажиллагаа эрхлэгчид хориглох зүйл

	3
	Санхүүгийн тэр дундаа зах зээлийн үр ашигтай, ил тод, эрүүл орчныг бэхжүүлэх;
	[bookmark: _Hlk230945998]18 дугаар зүйл.Үйлчлүүлэгчийн эрх ашгийг хамгаалах, мэдээллийн ил тод байдлыг хангах
19 дүгээр зүйл. Нягтлан бодох бүртгэл, аудит 

	4
	Факторингийн үйл ажиллагаанд тавих хяналтыг сайжруулж, хяналт тавих зохицуулалтыг тодорхой болгох;
	16 дугаар зүйл. Факторингийн үйлчилгээнд тавих хязгаарлалт
17 дугаар зүйл. Факторингийн үйлчилгээнд тавих хяналт зохицуулалт



[bookmark: _Toc231295241]3.2. “Практикт хэрэгжих боломж” 
“Практикт хэрэгжих боломж” шалгуур үзүүлэлтийн хүрээнд аргачлалд тусгасан хуулийн төслийн хэрэгжих боломжийг үнэлэх замаар хуулийн төслийг бүхэлд нь сонгон авлаа. /Хуулийн төсөл 21 зүйлтэй/

[bookmark: _Toc231295242]3.3. “Ойлгомжтой байдал”:
Хуулийн төсөл нь боловсруулалтын хувьд Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэхийг, түүнчлэн хэрэглэх, хэрэгжүүлэх этгээдүүд хуулийг ойлгож хэрэглэх, хэрэгжүүлэх боломжтой байдлаар боловсруулагдсан эсэхийг шалгахын тулд хуулийн төслийг бүхэлд нь сонгон авч “Ойлгомжтой байдал” гэсэн шалгуур үзүүлэлтийг үнэлэхээр тогтоолоо. /Хуулийн төсөл 21 зүйлтэй/

[bookmark: _Toc231295243]3.4. “Хүлээн зөвшөөрөгдөх байдал” 
Хууль тогтоомжийн тухай хуулийн 13 дугаар зүйлд заасны дагуу хууль тогтоомжийн хэрэгцээ, шаардлагыг урьдчилан тандахад анхдагч төсөл боловсруулах шаардлагатай байх ба хуулийн төсөл боловсруулах замаар холбогдох асуудлыг цогцоор шийдвэрлэх учир хуулийн төслийг бүхэлд нь сонгож хуулийг хэрэглэх этгээдүүдээс санал авах нь зүйтэй гэж үзлээ. /Хуулийн төсөл 21 зүйлтэй/

[bookmark: _Toc231295244]3.5. “Харилцан уялдаа” 
Хуулийн төсөл Монгол Улсын Үндсэн хууль, бусад хууль, тогтоомжтой уялдсан эсэх, хуулийн төслийн зүйл, хэсэг, заалт нь хоорондоо болон бусад хуультай зөрчилдөөгүй, давхардаагүй эсэх зэргийг шалгахад хуулийн төслийг бүхэлд нь сонгох нь зүйтэй гэж үзлээ. /Хуулийн төсөл 21 зүйлтэй/
[bookmark: _Toc231295245]ДӨРӨВ. УРЬДЧИЛАН СОНГОСОН ШАЛГУУР ҮЗҮҮЛЭЛТЭД ТОХИРОХ ШАЛГАХ ХЭРЭГСЛИЙН ДАГУУ ХУУЛИЙН ТӨСЛИЙН ҮР НӨЛӨӨГ ҮНЭЛСЭН БАЙДАЛ
Өмнөх үе шатуудад хуулийн төслийн үр нөлөөг үнэлэх шалгуур үзүүлэлтийг сонгож, үр нөлөөг үнэлэх хэсгээ тогтоосон бөгөөд урьдчилан сонгосон шалгуур үзүүлэлтэд тохирсон аргачлалд тодорхойлогдсон дараах шалгах хэрэгслүүдийг ашигласан.
	Д/д
	Шалгуур үзүүлэлт
	Үр нөлөөг үнэлэх хэсэг
	Шалгах хэрэгсэл

	1
	Зорилгод хүрэх байдал
	Зорилт 1: Хуулийн төслийн 5,6, 7, 8  зүйл
Зорилт 2: Хуулийн төслийн 9,10,12,15 дугаар зүйл
Зорилт 3: Хуулийн төслийн 18,19 дүгээр зүйл
Зорилт 4: Хуулийн төслийн 16,17 дугаар зүйл
	Хуулийн төслийн дэвшүүлсэн зорилтыг хангах эсэхэд дүн шинжилгээ хийх

	2
	Практикт хэрэгжих боломж
	Хуулийн төслийг бүхэлд нь хамруулах
	Хуулийн төслийн зохицуулалт нь практикт хэрэгжих боломжтой эсэхэд дүн шинжилгээ хийх.

	3
	Ойлгомжтой байдал
	Хуулийн төслийг бүхэлд нь хамруулах
	Хууль тогтоомжийн тухай хуулийн 23, 28, 29, 30 дугаар зүйл, Хууль тогтоомжийн төсөл боловсруулах аргачлалд заасан шаардлагыг хангасан эсэхийг шалгах

	4
	Хүлээн зөвшөөрөгдөх байдал
	Хуулийн төслийг бүхэлд нь хамруулах
	Хуулийг хэрэглэх иргэн, хуулийн этгээдээс хуулийн төсөлд бичгээр ирүүлсэн санал болон, хуулийн төслийн хэлэлцүүлгүүдээс гарсан саналуудад дүн шинжилгээ хийх.

	5
	Харилцан уялдаа
	Хуулийн төслийг бүхэлд нь хамруулах
	Хуулийн төслийн уялдаа холбоог шалгах



[bookmark: _Toc231295246]4.1. “Зорилгод хүрэх байдал” шалгуур үзүүлэлтийн хүрээнд хийсэн үнэлгээ:
	Зорилгод хүрэх байдал гэсэн шалгуур үзүүлэлтийн хүрээнд хуулийн төслөөс сонгосон хэм хэмжээг тухайн хуулийн төслийн зорилтыг хангахад чиглэгдсэн эсэхийг судлах замаар үнэлгээг тогтооно. Хуулийн төслийн зорилгыг дараах байдлаар тодорхойлсон байна. Энэ хуулийн зорилго нь:
Энэ хуулийн зорилт нь факторингийн үйлчилгээний эрх зүйн үндсийг тогтоох, факторингийн төрөл, факторингийн үйлчилгээнд оролцогчийн эрх, үүргийг тодорхойлох, тэдгээрийн эрх ашгийг хамгаалахтай холбогдох харилцааг зохицуулахад оршино. Энэхүү хуулийн төсөл нь худалдан авагч, борлуулагч талын хамтын ажиллагаанд тулгуурлан эргэлтийн хөрөнгийг санхүүжүүлэх, барааны эргэлтийг сайжруулах санхүүгийн гол шийдэл болсноор дотоодын нийт бүтээгдэхүүн нэмэгдэж, эдийн засаг тэлэхэд чиглэсэн зохицуулалтыг агуулж байна.
Монгол Улсын Их Хурлын 2020 оны 52 дугаар тогтоолоор баталсан “Алсын хараа -2050” Монгол Улсын урт хугацааны хөгжлийн бодлогын баримт бичигт ухаалаг санхүүгийн зах зээлийг хөгжүүлэх зорилгын хүрээнд “Олон улсын санхүүгийн зах зээлтэй холбогдсон, олон тулгуурт, хүртээмжтэй санхүүгийн системийг хөгжүүлэх” зорилтыг дэвшүүлж, энэ хүрээнд “Зах зээлийн бүтээгдэхүүн, үйлчилгээний эрэлт болон нийлүүлэлтийг дэмжиж, хөрөнгө оруулагчдын төрөл, оролцоог нэмэгдүүлэх, бүтээгдэхүүний шинж чанараас хамаарсан ялгаатай зах зээлүүдийг хөгжүүлэх”-ээр тусгагдсан.
Монгол Улсын Засгийн газрын 2024-2028 оны үйл ажиллагааны хөтөлбөрийн 3.1.3-т “Банк, санхүү, даатгалын салбарын шинэчлэл”-ийн хүрээнд “Санхүү, даатгал, хөрөнгийн зах зээлийн хууль, эрх зүйн орчныг олон улсын жишигт нийцүүлэн шинэчлэх”, “Бичил, жижиг, дунд бизнес эрхлэгчдэд таатай нөхцөлөөр санал болгох санхүүгийн бүтээгдэхүүнийг дэмжих”-ээр тус тус тусгагдсан.
Жижиг, дунд үйлдвэрлэл, бизнес эрхлэгчид өнөөгийн хүлээгдэж буй мөнгөн төлбөрийн үүргийг гагцхүү банк, санхүүгийн зээлийн үйлчилгээгээр л санхүүжүүлж байгаа нь аж ахуйн нэгжүүдээс цаг хугацаа, эх үүсвэр олж бэлтгэх хийгээд хүүгийн зардал, барьцаа хөрөнгийн шаардлага зэрэг ихээхэн хүчин чармайлт шаардаж, бизнесийн орчин тэлэх суурь боломжийг хязгаарлаж, улмаар факторингийн үйл ажиллагаа явуулахад талуудын хоорондын эрх зүйн харилцааг зохицуулсан тусгайлсан хуулийн зохицуулалт сул, эрх олгосон, зөвшөөрсөн, хориглосон үйлдлийг нарийвчлан зохицуулаагүйн улмаас санхүүгийн үйлчилгээнд оролцогч талуудад тодорхойгүй байдлыг үүсгэж, авлагад суурилсан санхүүжилтийн бүтээгдэхүүн үйлчилгээ гүнзгийрэн хөгжихгүй байна.
Факторингийн эрх зүйн зохицуулалтыг олон улсын жишигт нийцүүлж боловсронгуй болгох, бизнесийн таатай орчныг бүрдүүлэх, санхүүгийн зах зээлд авлага болон нэхэмжлэлд суурилсан санхүүжилтийн бүтээгдэхүүн, үйлчилгээг нэвтрүүлэх, санхүүгийн эрсдэлийг удирдах бууруулах, хэрэглэгчийн эрх ашгийг хамгаалах, хөрөнгө оруулагч, үйлчлүүлэгчийн ил тод, найдвартай байдлыг хангах, мөнгө угаах болон терроризмыг санхүүжүүлэх эрсдэлээс урьдчилан сэргийлэх факторингийн үйл ажиллагаанд тавигдах шаардлага, хориглох асуудал оновчтой байх шаардлагатай байна. 
Анхдагч хуулийн төслийн 5, 6, 7, 8 дугаар зүйлд факторингийн үйлчилгээний онцлог, авлагын санхүүжилтийн нийтлэг төрөл, авлагыг шилжүүлэх, гэрээ байгуулах, санхүүжилт олгох, үүрэг гүйцэтгүүлэгчид мэдэгдэл хүргүүлэх, авлагыг барагдуулахтай холбогдсон харилцааг нарийвчлан зохицуулсан нь зохицуулалтын орчныг тодорхой болгож, үүрэг гүйцэтгэгч, үүрэг гүйцэтгүүлэгч, факторингийн үйлчилгээ эрхлэгчдийн авлагад суурилсан санхүүжилтийг эрх зүйн орчныг бүрдүүлэхэд чиглэсэн байна. 
Хуулийн төслийн 9,10,12,15 дугаар зүйлд факторингийн үйлчилгээ эрхлэхэд тавигдах шаардлага, үйлчилгээнд тавигдах шаардлага, үйл ажиллагаа явуулахад хориглох зүйлс, факторингийн үйлчилгээ эрхлэх тусгай зөвшөөрөл олгох, түдгэлзүүлэх, хүчингүй болгох, зөвшөөрөл эзэмшигчийн мэдээлэлд өөрчлөлт оруулах харилцааг нарийвчлан зааж өгсөн нь факторингийн үйлчилгээ эрхлэгчид болон шинээр зах зээлд нэвтрэн орох хуулийн этгээдэд салбарын зохицуулалтын орчныг илүү ойлгомжтой, цогц болгосон байна. 
Хуулийн төслийн 18, 19 дүгээр зүйлд үйлчлүүлэгчийн эрх ашгийг хамгаалах, мэдээллийн ил тод байдлыг хангах, нягтлан бодох бүртгэл, аудитын харилцааг хуульчилж өгсөн нь зах зээлийн эрсдэлийг бууруулах, тэдний хариуцлагыг өндөржүүлэхэд чиглэсэн бөгөөд хуулийн төслийн зорилттой нийцэж байна. 
Хуулийн төслийн 22, 23 дугаар зүйлд банк бус санхүүгийн байгууллагуудын үйл ажиллагаанд тавих хяналт, шалгалт болон нэгдсэн хяналт шалгалттай холбоотой харилцааг хэрхэн зохицуулах талаар тусгасан байна.
Хуулийн төслийн 16, 17 дугаар зүйлд факторингийн үйлчилгээнд тавих харилцан хамаарал бүхий этгээдэд хязгаарлалт, факторингийн үйлчилгээнд тавих хяналт тавих байгууллагын үүргийг тусгасан байх ба факторингийн үйлчилгээ хүрэх ёстой жижиг дунд аж ахуйн нэгжийн санхүүгийн эрэлтийг тэнцвэржүүлж, зохицуулагч байгууллагаас тавих хяналт, шалгалтын оновчтой тогтолцоог бүрдүүлэхэд чиглэсэн байна. 
Иймд хуулийн төслийн холбогдох зохицуулалтууд нь түүнийг боловсруулах болсон зорилго, үндэслэл, хэрэгцээ шаардлагад нийцтэй байна.

[bookmark: _Toc231295247]4.2.“Практикт хэрэгжих боломж” шалгуур үзүүлэлтийн хүрээнд хийсэн үнэлгээ:
“Практикт хэрэгжих боломж” гэсэн шалгуур үзүүлэлтийн хүрээнд тухайн хуулийн төслийн зохицуулалтыг дагаж мөрдөх буюу хэрэгжүүлэх боломжтой эсэхийг, тухайлбал, хуулийн төслийг хэрэгжүүлэх этгээд байгаа эсэх, тэдгээр этгээдэд тухайн хуулийн зохицуулалтыг хэрэгжүүлэх боломж, бололцоо (санхүү, хүний нөөц зэрэг) байгаа эсэхийг шалгаж тооцно. Дараах үндэслэлийн дагуу тус хуулийн төсөл практикт хэрэгжих боломжтой гэж дүгнэлээ.
1.Хуулийг хэрэгжүүлэх субъект тодорхой: Хуулийн төслийн хэрэгжилтийг хангах үндсэн субъектүүд нь факторингийн үйлчилгээ эрхлэгч, үүрэг гүйцэтгэгч, үүрэг гүйцэтгүүлэгч буюу бараа, ажил худалдан авах гэрээ байгуулсан этгээд байна. 
2.Хүний нөөцийн чадавхыг тусгасан: Хуулийн хэрэгжилтийг мэргэжлийн түвшинд хяналт тавих этгээд нь Санхүүгийн зохицуулах хороо байна. Факторингийн үйлчилгээ эрхлэгчийн бүртгэл тайлагнал, үйл ажиллагааг мэргэшсэн хүний нөөц хянаж зохицуулахаар тусгагдсан байна.
3.Санхүүгийн эх үүсвэр: Хуулийг хэрэгжүүлэхэд шаардагдах санхүүгийн эх үүсвэр нь факторингийн үйлчилгээ эрхлэгч хуулийн этгээдийн тусгайлсан мөнгөн хөрөнгө байх ба чөлөөт, өрсөлдөөнт, эрүүл зах зээлийг бэхжүүлэхэд чиглэж байна .
4.Мэдээллийн систем: Үүрэг гүйцэтгэгчийн санхүүгийн хариуцлагыг дээшлүүлэхэд Зээлийн мэдээллийн сангийн дэд бүтцэд авлагын санхүүжилтийг мэдээлэхээр тусгагдсан бөгөөд нэгдсэн системээр эрсдэлийг хянах, бууруулах боломжтой байна.
Хуулийн төслийн практикт хэрэгжих боломж өндөр бөгөөд хэрэгжүүлэх субъектүүдийн бүтэц, үүрэг хариуцлага, хүний нөөцийн чадавх, санхүүжилтийн тогтолцоо, мэдээллийн систем, хяналт, тайлагналын механизм зэрэг гол зохицуулалтуудыг нарийвчлан тодорхойлсон байна.

[bookmark: _Toc231295248]4.3. “Ойлгомжтой байдал” шалгуур үзүүлэлтийн хүрээнд хийсэн үнэлгээ
Энэ шалгуур үзүүлэлтийн хүрээнд хуулийн төсөл Хууль тогтоомжийн тухай хуулийн 26, 28, 29, 30 дугаар зүйл, Хууль тогтоомжийн төсөл боловсруулах аргачлалд заасан шаардлагыг хангасан хангасан эсэхэд шалгах замаар төслийг бүхэлд нь авч үзсэн.
Хуулийн төсөл нь Хууль тогтоомжийн тухай хуулийн 22 дугаар зүйлийн 22.1.1 дэх заалтад хамаарах анхдагч хуулийн төсөл байна. Хуулийн төсөл нь 5 бүлэг, 21 зүйлтэй. 
Хуулийн төслийн бүх зүйл, заалтууд нь хамаарах этгээдүүдэд ойлгомжтой, нэг мөр ойлгогдохуйц байдлаар томьёологдсон байна. Хуулийн төслийг боловсруулагчийн зүгээс Хууль тогтоомжийн тухай хууль, “Хууль тогтоомжийн төсөл боловсруулах аргачлал”-ыг баримтлан боловсруулсан байна. 
Хуулийн төслийн зохицуулалтыг хамаарах этгээдүүд нэг мөр ойлгож, бодитоор хэрэгжүүлэх боломжийг сайжруулах хүрээнд IFC-Олон улсын санхүүгийн корпораци, олон нийтийн болон зорилтот хэлэлцүүлгүүдийг зохион байгуулж, холбогдох оролцогч талуудын санал, зөвлөмжийг бичгээр авч тусгасан байна. Ялангуяа факторингийн үйлчилгээний зохицуулалтуудыг тусгайлан хэлэлцэж, хэрэгжилтийн нөлөөллийг тодорхойлон сайжруулсан нь хуулийн төслийн ойлгомж, нийцэл, хэрэгжих боломжийг нэмэгдүүлэхэд чухал ач холбогдолтой болсон байна. Ийнхүү оролцогч талуудын саналд тулгуурлан хуулийн төслийг боловсронгуй болгосноор түүний зохицуулалтыг нэг мөр ойлгож, үр дүнтэй хэрэгжүүлэх нөхцөл бүрдсэн гэж үзэж байна.
Эх бичвэрийн агуулгад тавих шаардлага
	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	дд
	Хууль тогтоомжийн тухай хуулийн зохицуулалт
	Хуулийн төслийн зохицуулалтад үнэлгээ хийсэн байдал

	1.
	29.1.1. Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлал, Монгол Улсын урт хугацааны хөгжлийн бодлоготой уялдсан байх;
	Хуулийн төсөл нь Монгол Улсын Үндсэн хууль, нэгдэн орсон олон улсын гэрээнд нийцсэн байна.

	2.
	29.1.2.тухайн хуулиар Зохицуулах нийгмийн харилцаанд хамаарах асуудлыг бүрэн тусгасан байх;
	29.1.2-т заасны дагуу хуулийн төсөл нь нийгмийн харилцааны шаардлагатай бүх асуудлыг иж бүрнээр хамруулсан, зохицуулалт тус бүр нь тодорхой байдлаар тусгагдсан байна. 

	3.
	29.1.3.тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Хуулийн төсөлд тухайн хуулиар зохицуулах нийгмийн харилцааны хүрээнээс хальсан асуудлыг тусгаагүй.

	4.
	29.1.4.тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Тус хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгаагүй.

	5.
	29.1.5.зүйл, хэсэг, заалт нь хоорондоо зөрчилгүй байх;
	Хуулийн төслийн зүйл, хэсэг, заалт хоорондоо зөрчилгүй байна.

	6.
	29.1.6.хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	29.1.6-д заасны дагуу хуулийн төсөл нь хэм хэмжээ тогтоогоогүй, тунхагласан шинжтэй буюу нэг удаа хэрэгжих заалтыг агуулаагүй, тогтвортой, тодорхой үргэлжлэх зохицуулалтыг багтаасан байна. Энэ нь хуулийн үр нөлөө, тогтвортой байдлыг хангаж байгаа учраас шалгуурыг хангаж байна.

	7.
	29.1.7.бусад хуулийн заалтыг давхардуулан заахгүйгээр шаардлагатай бол түүнийг эш татах, энэ тохиолдолд эшлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Хуулийн төсөлд тухайн төслийн хүрээнд хэрэгжүүлэх үйл ажиллагаа, зохицуулалтыг өөр хуультай давхардуулахгүй, тодорхой байдлаар томьёолсон байна. Мөн хуулийн төсөлд зарим зүйл, заалтуудын хүрээнд олон улсын гэрээ, үндэсний хууль тогтоомжуудыг эш татаж, эх сурвалжийг тодорхой заасан байна. 

	8.
	29.1.8.тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох зарчим, харгалзан үзэх нөхцөл байдал, нийтийн эрх зүйн этгээдийн чиг үүрэг, эрх хэмжээ, тэдгээрийг биелүүлэх журмыг тусгасан байх.
	Хуулийн төсөлд эрх зүйн харилцаанд оролцогч этгээдүүлийн эрх, үүргийг тодорхойлсон байна. 

Тухайн хууль нь холбогдох эрх зүйн харилцаанд оролцогчдын эрх, үүргийг тодорхой тусгаж, удирдлага болгох зарчим, нийтийн эрх зүйн этгээдийн чиг үүрэг, хэрэгжилтийг тодорхой тусгах шаардлагыг хангасан байна.



Хуулийн төслийн хэл зүй, найруулгад тавих нийтлэг шаардлага 
	30 дугаар зүйл. Хуулийн төслийн хэл зүй, найруулгад тавих нийтлэг шаардлага

	1.
	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Хуулийн төслийн нэр томьёог хууль тогтоомжид нийцүүлэн Монгол Улсын Үндсэн хууль, бусад хуультай нийцүүлэн шаардлагатай бүх нэр томъёоллыг тодорхойлон тусгасан байна. 

	2.
	30.1.2.нэг нэр томьёогоор өөр өөр ойлголтыг илэрхийлэхгүй
	Хуульд хэрэглэсэн нэр томьёо бүрийн тодорхойлолтыг өгснөөр энэ шаардлагыг хангаж, хоёрдмол утга үүсгэхээс зайлсхийсэн байна. Нэр томьёо бүрийг нэг утгатай, ойлгомжтой байдлаар тусгасан байна.

	3.
	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Хууль зүйн найруулгыг Монгол хэлний дүрэмд нийцүүлж, товч бөгөөд тодорхой, ойлгоход хялбар байдлаар бичсэн байна. 

	4.
	30.1.4.хүч оруулсан нэр томьёо хэрэглэхгүй байх;
	Хүч оруулсан үг ашиглагдаагүй.

	5.
	30.1.5.жинхэнэ нэрийг ганц тоон дээр хэрэглэх
	Хуулийн төслийн нэр томьёо болон зохицуулалтыг ганц тоон дээр хэрэглэх шаардлагыг хангасан байна.


[bookmark: _Toc231295249]4.4. “Хүлээн зөвшөөрөгдөх байдал” шалгуур үзүүлэлтийн хүрээнд хийсэн үнэлгээ
Хууль тогтоомжийн төслийн үр нөлөөг үнэлэх аргачлалд заасны дагуу “Хүлээн зөвшөөрөгдөх байдал” гэсэн шалгуур үзүүлэлтийн хүрээнд тухайн хуулийн төслийн зохицуулалт иргэд, байгууллагад хэрхэн нөлөөлөх, түүнийг эдгээр этгээдүүд хүлээн зөвшөөрөх эсэхийг шалгадаг. Өөрөөр хэлбэл тухайн зохицуулалтаар иргэдийн эрх, эрх чөлөөг хязгаарлаж байгаа эсэх, аж ахуйн нэгжид шинээр үүрэг хүлээлгэсэн эсэх, эсхүл тухайн хуулийн төслийн хэрэгжүүлэх байгууллагын үйл ажиллагаанд нийцэх эсэхийг шалгав. 
2025 оны жилийн эцэст үйлчилгээ эрхлэгчдийн тоо 64-д (арилжааны 4 банкийг оруулсан дүнгээр) хүрсэн хэдий ч 27 ББСБ үйл ажиллагаа эрхлээгүй байх ба 33 ББСБ-ын факторингийн тооцооноос үүссэн авлага 107.4 тэрбум төгрөг байгаа нь шаардах эрхийг шилжүүлэхтэй холбоотой эдийн засгийн харилцаа төдийлөн зах зээлд үүргээ гүйцэтгэхгүй байна.
Монгол Улсын хувьд факторингийн зах зээлийг нийлүүлэлт талаас нь тооцохдоо төр болон томоохон аж ахуйн нэгжүүдийн худалдан авалттай уялдуулах боломжтой байна. 
Тухайлбал, 2025 онд 2,435 төрийн болон орон нутгийн өмчит компани 48.7 их наяд төгрөгийн төсөвт өртөгтэй тендер зарлаж, 14,389 этгээд шалгарч, давхардсан тоогоор 17,805 гэрээ байгуулсан бол зөвхөн бараа материалын худалдан авалтад 582.2 тэрбум төгрөг зарцуулсан байна.
Үүний зэрэгцээ 2024 оны байдлаар улсын хэмжээнд  108,378 аж ахуйн нэгж байгууллага бүртгэлтэй байгаагийн 76,561 буюу 70.6 хувь нь жижиг, дунд үйлдвэр, үйлчилгээ эрхлэгч байх  ба 2009-2024 оны хооронд 33 458 төсөлд 5,0 их наяд төгрөгийн хүсэлт ирснээс зээл хүсэгчийн 26.7 хувь, санхүүжилтийн 22 хувийг шийдвэрлэсэн буюу шаардлагатай санхүүжилтийн 78 хувь буюу 3.9 их наяд төгрөгийн эх үүсвэрийн дутагдалтай байна.
Дэлхийн факторингийн зах зээл 3.6 их наяд ам.доллароор хэмжигдэж байгаа өнөө цаг үед европын зах зээл 60-65%, Азийн зах зээл 25-30%, Хойд Америкийн зах зээл 5-7%,  Ойрх дорнодын орнууд 3-5 орчим хувийг тус тус эзэлж байна.
Нэгдсэн үндэсний байгууллагын олон улсын худалдааны хуулийн хороо (UNCITRAL) болон Хувийн хэвшлийн хуулийн зохицуулалтыг нэгтгэх олон улсын институт (UNIDROIT) нь олон улсын эрх зүйн стандарт тодорхойлох замаар зээлийн хүртээмжийг нэмэгдүүлэх чиглэлд ажилладаг байгууллагууд хамтран Факторингийн тухай загвар хууль (2023), Факторингийн тухай Конвенц (1988), Авлагын тухай Конвенц (2001) зэрэг баримт бичгүүдийг баталсан бөгөөд энэхүү хууль нь Факторингийн тухай загвар хуультай уялдсан байна.  
Түүнчлэн хуулийн төслийн уулзалт, хэлэлцүүлгүүдийн үеэр оролцогчдоос ирүүлсэн санал болон аж, ахуй нэгж байгууллага, иргэдээс бичгээр ирүүлсэн саналуудыг нэгтгэн хуулийн төсөлд тусгах боломжтой саналуудыг хамгийн боломжит байдлаар томьёоллоо. 

[bookmark: _Toc231295250]4.5.Харилцан уялдаа” шалгуур үзүүлэлтийн хүрээнд хийсэн үнэлгээ

“Хууль тогтоомжийн төслийн үр нөлөөг үнэлэх аргачлал”-ын 4.10-т заасан уялдаа холбоог шалгах хэрэгсэлд дурдагдсан шалгуурыг хангасан эсэхийг дараах байдлаар үнэллээ. “Харилцан уялдаа” гэсэн шалгуур үзүүлэлтийн хүрээнд хуулийн төслийг аргачлалд тусгасан хуулийн төслийн үр нөлөөг үнэлэх стандарт асуултуудад хариулах замаар уялдаа холбоог шалгахын тулд хуулийн төслийг бүхэлд нь авч үзэхээр тооцлоо.
[bookmark: bookmark36]Хүснэгт 4. Харилцан уялдаа шалгуур үзүүлэлт
	Д/д
	Асуулт
	Хариулт
	Хуулийн төслийн зохицуулалтад үнэлгээ хийсэн байдал

	1
	Хуулийн төслийн зохицуулалт тухайн хуулийн зорилттой нийцэж байгаа эсэх
	Тийм
	Хуулийн төслийн зохицуулалт нь үзэл баримтлалд тусгагдсан зорилт, болон хуулийн төсөлд тусгасан зорилттой нийцэж байна.

	2
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх
	Тийм
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн болохыг тодорхой зааж өгсөн байна. Хуулийн төслийн 2.1-д “Факторингийн тухай хууль тогтоомж нь Иргэний хууль, Компанийн тухай хууль, энэ хууль болон тэдгээртэй нийцүүлэн гаргасан хууль тогтоомжийн бусад актаас бүрдэнэ” гэж заасан байна.

	3
	Хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх;
	Тийм
	Энэхүү шаардлагыг хангасан байна.

	4
	Хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх;
	Тийм
	Энэхүү шаардлагыг хангасан байна.

	5
	Хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх;
	Үгүй
	Энэхүү шаардлагыг хангасан байна.

	6
	Хуулийн төслийг хэрэгжүүлэх этгээдийг тодорхой тусгасан эсэх;
	Тийм
	Хуулийн төслийг хэрэгжүүлэгч субъектүүдийн эрх үүргийг ялган тодорхойлсон байна.

	7
	Хуулийн төсөлд шаардлагатай зохицуулалтыг орхигдуулсан эсэх;
	Үгүй
	Хуулийн төсөлд факторингийн үйлчилгээтэй холбоотой үндсэн зохицуулалтуудыг тодорхой тусгаж өгсөн байна.

	8
	Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Тийм
	Хуулийн төсөлд төрийн байгууллагуудын чиг үүрэг тодорхой заагдсан бөгөөд өөр хоорондоо давхардал байхгүй байна.

	9
	Төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Үгүй
	Факторингийн үйлчилгээ эрхлэгчийн үйл ажиллагаанд хяналт тавих төрийн эрх бүхий субьет нь Санхүүгийн зохицуулах хороо байна.

	10
	Татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Үгүй
	Тус хуулийн төслөөр аливаа татвар нэмж тогтоогоогүй. 

	11
	Тухайн хуулийн төсөлд тусгасан тусгай зөвшөөрөлтэй холбоотой зохицуулалтыг Зөвшөөрлийн тухай хуульд тусгасан эсэх;
	Тийм
	Факторингийн үйлчилгээнд тавигдах шаардлагыг тодорхойлсон бөгөөд тусгай зөвшөөрөл олгох, түдгэлзүүлэх, хүчингүй болгохтой холбогдсон харилцаа нь Зөвшөөрлийн тухай хуультай уялдсан байна.

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Үгүй
	Хуулийн төсөлд хүний эрхийг хязгаарласан зохицуулалт ороогүй.

	13
	Хуулийн төслийн зүйл, заалт жендэрийн эрх тэгш байдлыг хангасан эсэх;
	Үгүй
	Хуулийн төсөлд жендерийн эрх тэгш байдалыг хангахтай холбоотой зохицуулалт тусгаагүй байна.

	14
	Хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх;
	Үгүй
	Хуулийн төсөлд тусгайлан зохицуулалт тусгагдаагүй бөгөөд энэ асуудлыг Өрсөлдөөний тухай хуулийн хүрээнд зохицуулах боломжтой.

	15
	Хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх;
	Үгүй
	Хуулийн төсөлд авлига, хүнд суртлыг бий болгох заалт тусгагдаагүй. 

	16
	Хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх.
	Тийм
	Тухайн хуулийг зөрчсөн этгээдэд хүлээлгэх хариуцлагыг Эрүүгийн хууль, Зөрчлийн тухай хуулиар зохицуулахаар тусгасан.

Санхүүгийн зохицуулах хороотой хамтран “Нийлүүлэлтийн сүлжээний санхүүжилт”-ийг хөгжүүлэх чиглэлээр Олон улсын санхүүгийн корпорац (ОУСК)-тай хамтран Монгол Улсад нийлүүлэлтийн сүлжээний санхүүжилтийн зах зээлийг хөгжүүлэх төслийг хамтран хэрэгжүүлэх “Харилцан ойлголцлын санамж бичиг”-ийг 2020.05.15-ны өдөр үзэглэж, санамж бичгийн хүрээнд факторингийн үйл ажиллагаатай холбоотой Монгол Улсын хууль эрх зүйн зохицуулалт, нийцэл, нийлүүлэлтийн сүлжээний санхүүжилтийн зах зээлийг хөгжүүлэхэд шаардагдах хүчин зүйлсийг судлан тогтоож, "Авлага худалдан авалт буюу Факторингийн үйл ажиллагаа эрхлэх гарын авлага" боловсруулан улмаар нийлүүлэлтийн сүлжээний санхүүжилтийн ач холбогдлыг сурталчлах, санхүүгийн байгууллагуудын зээл олгох чадварыг нэмэгдүүлэх зорилгоор шаардлагатай сургалт, арга хэмжээг 2025 он хүртэл хамтран хэрэгжүүлсэн байна. 
Нэгдсэн үндэсний байгууллагын олон улсын худалдааны хуулийн хороо (UNCITRAL) болон Хувийн хэвшлийн хуулийн зохицуулалтыг нэгтгэх олон улсын институт (UNIDROIT) нь олон улсын эрх зүйн стандарт тодорхойлох замаар зээлийн хүртээмжийг нэмэгдүүлэх чиглэлд ажилладаг байгууллагууд хамтран Факторингийн тухай загвар хууль (2023), Факторингийн тухай Конвенц (1988), Авлагын тухай Конвенц (2001) зэрэг баримт бичгүүдийг баталсан. 
Факторингийн тухай загвар хууль нь хувийн эрх зүйн баримт бичиг бөгөөд факторингийн гүйлгээтэй холбоотой эрх, үүрэг, эрсдэл, давуу эрхийг тодорхой, урьдчилан таамаглах боломжтой болгох зорилготой бөгөөд энэхүү загвар хууль нь UNCITRAL-ийн Барьцаат хэлцлийн Загвар хууль (MLST) болон Авлагын тухай Конвенц зэрэг өмнөх олон улсын баримт бичгүүдтэй уялдсан, факторингт онцгойлон чиглэсэн, бие даасан эрх зүйн тогтолцоо санал болгож байна.
Сүүлийн жилүүдэд дэлхий даяар тархаж буй чиг хандлагаас харахад факторинг нь зохицуулалттай санхүүгийн үйл ажиллагаанд хамаарах шаардлагатай бөгөөд факторингийн үйл ажиллагааг тусгайлсан хууль тогтоомжоор зохицуулах чиг хандлага нэмэгдэж байна.
Энэхүү төсөл арга хэмжээний үр дүнд факторингийн тухай олон улсын баримт бичигт нийцүүлэн “Факторингийн тухай” анхдагч хуулийн боловсруулсан байна.

Энэхүү үнэлгээний ажлын явцад албан бичгээр санал авах, олон улсын туршлага болон эрдэмтдийн хийсэн судалгаа, улс орнуудын сайн туршлага бүхий хуультай харьцуулах, давхардал хийдлийг илрүүлэхээр хүчин төгөлдөр үйлчилж байгаа хууль тогтоомж болон олон улсын сайн туршлагатай харьцуулсан дүн шинжилгээ хийх зэрэг аргыг хэрэглэснээс гадна энэ асуудлын хүрээнд хийгдсэн албан ёсны судалгааг ашигласан болно.
Хуулийн төслийн зорилго нь хуулийн төслийг боловсруулах болсон хэрэгцээ шаардлага, үндэслэлүүдтэй нийцэх эсэхэд, мөн хуулийн төслийн зорилгыг уг хуулийн төслийн зохицуулалт хангаж, илэрхийлж чадахаар бүрэн гүйцэд томьёологдсон эсэхэд үнэлгээ хийхэд хуулийн төслийн зорилго үзэл баримтлалд тусгасан хуулийн төсөл боловсруулах хэрэгцээ шаардлага, үндэслэлийг бүрэн илэрхийлж чадсан байна.

Факторингийн тухай хуулийн төсөл нь факторингийн үйлчилгээний төрөл, үйлчилгээ үзүүлэхэд тавигдах нийтлэг шаардлагыг тогтоох, факторингийн үйлчилгээнд оролцогч талуудын хууль ёсны эрх ашгийг хамгаалах замаар санхүүгийн тогтвортой байдалд дэмжлэг үзүүлэх зорилготойгоор боловсруулсан байна.
Хуулийн төслийн үр нөлөөг “Хууль тогтоомжийн төслийн үр нөлөөг үнэлэх аргачлал”-ын дагуу үнэлэхэд хуулийн төсөл нь хуулийн төслөөр тавьсан зорилгодоо хүрэх боломжтой, хуулийн төсөл боловсруулах шаардлагад нийцсэн байдлаар боловсруулагдсан байна.

